
Pillugu kaammattuut: Nunat Avannarliit Killiit Siunnersuisoqatigiiffiata Savalimmiuni, 

Islandimi Kalaallit Nunaannilu naalakkersuisunut kaammattuutigaa nunat pineqartut 

akornanni peqqinnissaqarfimmi sulisussanik ilinniartitsisarneq pillugu 

suleqatigeeqqullugit kiisalu qularnaarniaqqullugu nunat pineqartut akornanni 

peqqinnissaqarfinni sulisut paarlaateqatigiittarnissaminnut periarfissaqarnissaat. 

Peqatigitillugu nunat pineqartut kaammattorneqarput tarnikkut nappaatinut 

tunngasutigut suleqatigiinnerup ineriartorteqqinneqarnissaanut periarfissat 

misissoqqullugit, napparsimasunik katsorsaasarneq sulisussanillu ilinniartitsisarneq 

eqqarsaatigalugit.           

(Aallartitat siulittaasuat Lars-Emil Johansen) 

 

Nunat Avannarliit Killiit Siunnersuisoqatigiiffiata una kaammattuutaa pingaartumik siunissaq 

ungasinnerulaartoq eqqarsaatigalugu assut soqutiginartoq, Partii Inuit naatsumik ima 

oqaaseqarfigissavaa: 

Partii Inuit nunanut qanitatsinnut annertunerusumik suleqatigiinnissamik soqutigisatsinnut 

naapertuuppoq. 

Taamaattumik peqqinnissaqarfimmi sulisussanik ilinniartitsisarnerit, peqqinnissaqarfiup iluani 

sulisut paarlaasseqatigiittarsinnaaneri, minnerunngitsumillu tarnikkut nappaatit pillugit 

ullumikkornit annertunerusumik suleqatigiissuteqarsinnaanerup qulaajaavigineqarnissaannik 

kaammattuut tamakkiisumik taperserparput. 

Partii Inuit naatsersuutigaarput, naalakkersuisut tamanna tigulluarlugu, suliaq aallartissagaat. 

Partii Inuit pingaartissavarput, suleriaqqinnissaq pillugu tunngaviusumik isummerfissat makku 

ilanngunneqartariaqartut: 

a) Suleqatigiinnerulernissamik siunertaqarluni suleriaqqinnissaq sunik qanorlu 

tunngavilerneqassava? 

b) Suleqatigiinnerulernissamik siunertaqarluni suleriaqqinnissami alloriarnerit suut 

tiguneqartariaqarpat? 

c) Suleqatigiinnermi nunatsinniit suut tunniussinnaavagut, suullu iluaqutigisinnaavagut? 

 d) Nunatsinniit isigalugu, suleqatigiinnerup annertusarneqarnissaani suut 

qitiutinneqassappat? 

 

Taama naatsumik oqaaseqarluta siunnersuut tamakkiisumik taperserlugu nalunaarutigaarput.  


